
	БОСНА И ХЕРЦЕГОВИНА

Агенција за заштиту личних података 

у Босни и Херцеговини

С а р а ј е в о


Sarajevo, 28.02.2019. 
JP ELEKTROPRIVREDA BiH d.d. Sarajevo
Zavisno društvo Rudnik mrkog uglja „BREZA“ d.o.o.

ul. Branilaca grada bb
71370 Breza
Predmet: Dostavljanje kopija dokumentacije nakon provedenog postupka javnih nabavki,  
                 Mišljenje, dostavlja se - 
Veza:       Vaš akt broj: 01-OPK-1668/19 od 05.02.2019.
Agencija za zaštitu ličnih podataka u Bosni i Hercegovini (u daljem tekstu: Agencija) je zaprimila vaš akt, broj i datum veze, kojim se traži mišljenje u vezi postupanja po zahtjevu za slobodan pristup informacijama koji je podnijelo Udruženja za borbu protiv korupcije Transprency International u BiH (u daljem tekstu: TI), sa partnerskim organizacijama TI, Centrom za istraživačko novinarstvo (CCI), EDA Razvojna agencija Banja Luka i Udruženjem građana „Tender“. Predmetnim zahtjevom je, u skladu sa članom 4. i 11.Zakona o slobodi pristupa informacijama u Federaciji BiH (u daljem tekstu: ZOSPI), od vas traženo dostavljanje sljedećih dokumenata: Odluka o imenovanju komisije za javne nabavke, izjave o sukobu interesa članova Komisije, zapisnik sa javnog otvaranja ponuda, izvještaj o ocjeni pristiglih ponuda, odluku o dodjeli ugovora, ugovor o predmetnoj nabavci (potpisan) i izvještaj o postupku nabavke i realizacije ugovora.
Također, navodite da ste se za mišljenje obratili i Agenciji za javne nabavke BiH, koja vam je odgovorila da je u skladu sa principom transparentnosti da je, nakon obavijesti pobjednika da je dobio ugovor, „otkrivanje određenih informacija vezanih za ispitivanje i ocjenu ponuda dozvoljeno. Izuzetak od navedenog su podaci ponuđača označeni kao povjerljivi u ponudi. “
Interesuje vas da li smijete dati navedene podatke, uzimajući u obzir članove 7. i 8. ZOSPI-ja, kao i odredbe Zakona o zaštiti ličnih podataka, te „da li su ove organizacije/udruženja ovlaštene da traže sve ove podatke i eventualno plasiraju trećim licima, medijima?“
Na osnovu člana 40. stav (2) tačka g) Zakona o zaštiti ličnih podataka, daje se sljedeće:

M I Š LJ E NJ E

Nadležnosti i ovlaštenja Agencije su propisani u članu 40. Zakona o zaštiti ličnih podataka (“Službeni glasnik BiH”, broj: 49/06, 76/11 i 89/11) (u daljem tekstu: Zakon), a jedno od ovlaštenja je da daje savjete i mišljenja u vezi sa zaštitom ličnih podataka. U skladu sa zakonskim ovlaštenjima, Agencija ne može davati mišljenja u vezi rješavanja konkretnih zahtjeva za pristup informacijama upućenim javnim organima po osnovu ZOSPI-ja, niti utvrđivati da li su naprijed pobrojane organizacije/udruženja ovlaštene da traže podatke zbog kojih su podnijeli predmetni zahtjev.
Obaveza je javnih organa da u svakom konkretnom slučaju ispitaju sve okolnosti datog slučaja, te da sami donesu odluku u pogledu davanja tražene informacije.

Kada se radi o postupanju po zahtjevu za slobodan pristup informacijama, potrebno je imati u vidu da u tom slučaju javni organ nije ovlašten da ispituje opravdanost ili da traži obrazloženje zahtjeva, već da ispita da li postoje propisani izuzeci.
To znači da će nadležni javni organ prilikom donošenja odluke cijeniti da li shodno ZOSPI-ju, postoje izuzeci od saopštavanja traženih informacija, uključujući i izuzetak radi zaštite privatnosti. Zavisno od utvrđenog, javni organ može informaciju saopćiti u cijelosti ili samo njen dio te bez obzira na utvrđeni izuzetak informaciju će saopćiti ukoliko je to opravdano javnim interesom.  
Sa aspekta zaštite ličnih podataka, potrebno je istaći da nosilac ličnih podataka u smislu člana 3. Zakona može biti samo fizičko lice, a da lični podaci znače bilo koju informaciju koja se odnosi na fizičko lice koje je identifikovano ili se može utvrditi identitet lica.
U tom smislu, vi, kao kontrolor, morate prepoznati da li podaci koje bi dostavili podnosiocima zahtjeva, a koji se odnose na fizička lica tj. članove Komisije za javne nabavke, sadrže informacije ili njihove lične podatke. 
S tim u vezi, Agencija je mišljenja da ukoliko se radi samo o imenima i prezimenima članova Komisije zajedno sa funkcijom koju obavljaju i izjavama o sukobu interesa, onda ti podaci predstavljaju informacije u smislu ZOSPI-ja i ne podliježu ograničenju iz člana 8. istog zakona. Ovo je iz razloga što imena i prezimena zaposlenika javnih organa zajedno sa funkcijom ili radnim mjestom koje obavljaju, kao i podatak da je određeni zaposlenik član Komisije za javne nabavke u javnom preduzeću, predstavljaju samo informaciju. Isto se odnosi i na pravna lica kojima je zakonom povjereno vršenje javnih ovlaštenja.

Sa aspekta zaštite ličnih podataka, ukoliko tražena dokumentacija sadrži podatke članova Komisije koji se odnose na jedinstveni matični broj, adresu stanovanja, broj lične karte, broj mobilnog telefona i sl., ne bi bilo prihvatljivo da, navedeni podaci, budu dostavljeni trećoj strani, te ih je potrebno adekvatno zaštititi.
S poštovanjem,










 Dostaviti:           




                       D I R E K T O R                                                                                                                                                                 
-  Naslovu





                 
-  Spis predmeta                                                                                 Petar Kovačević            
Sarajevo-Сарајево, Dubrovačka broj 6 – Дубровачка број 6  

 tel/тел +387 33 726-250,  faks/факс +387 33 726-251 

